
                                
ԱՄՓՈՓԱԹԵՐԹ

«ԱՆՄԱՔՍ ԱՌԵՎՏՐԻ ԽԱՆՈՒԹԻ ՏԻՐԱՊԵՏՈՂՆԵՐԻ ՌԵԵՍՏՐՈՒՄ ԸՆԴԳՐԿՎԵԼՈՒ ՆՊԱՏԱԿՈՎ ՆԱԽԱՈՐԱԿԱՎՈՐՄԱՆ ԿԱՐԳԸ  ՍԱՀՄԱՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

	1. ՀՀ ԷԿՈՆՈՄԻԿԱՅԻ ՆԱԽԱՐԱՐՈՒԹՅՈՒՆ

	07.05․2024

	
	N 25570-2024

	1․ Համաձայն Նախագծի հավելվածի 12-րդ կետի՝ հանձնաժողովը ձևավորվում է հետևյալ կազմով` Կոմիտեից, Հայաստանի Հանրապետության ֆինանսների նախարարությունից և Հայաստանի Հանրա-պետության էկոնոմիկայի նախարարությունից՝ երկուական անձ:
Այս առնչությամբ առաջարկում ենք ներկայացնել հանձնաժողովի անդամ հանդիսացող գերատեսչության ներկայացուցչի պաշտոնի աստիճանը (օրինակ՝ գերատեսչության ղեկավար, գերատեսչության ղեկավարի տեղակալ, վարչության պետ և այլն) առավել հստակություն ապահովելու նպատակով։
	Չի ընդունվել
Յուրաքանչյուր գերատեսչություն ազատ է ինքնուրույն որոշել սեփական ներկայացուցչի զբաղեցրած դիրքը և աստիճանը:

	2․Նախագծով ներկայացվում են նախաորակավորման մասնակցի գնահատման չափանիշները, մինչդեռ ներկայացված չէ գնահատման համար մշակված համապատասխան մեթոդական ուղեցույց, որի բացակայությունը կարող է տարբեր սուբյեկտիվ գնահատականների առիթ հանդիսանալ։ 

	Ընդունվել է


	2․ ՀՀ ՖԻՆԱՆՍՆԵՐԻ ՆԱԽԱՐԱՐՈՒԹՅՈՒՆ

	13․05․2024

	
	N 26601-2024

	1․Նախագծով նախատեսվում է սահմանել Հայաստանի Հանրապետությունում անմաքս առևտրի խանութի տիրապետողների ռեեստրում ընդգրկվելու նպատակով նախաորակավորման կարգ։ Ընդ որում, նախատեսվում է, որ ձևավորվելու է համապատասխան հայտերը գնահատող հանձնաժողով (ՀՀ ՖՆ, ՀՀ ՊԵԿ և ՀՀ ԷՆ մասնակցությամբ), որը Նախագծով սահմանվող գնահատման չափանիշների հիման վրա գնահատելու է ներկայացված հայտերը։
Ուսումնասիրելով սահմանվող գնահատման չափանիշները՝ գտնում ենք, որ գնահատման փուլում համապատասխան հանձնաժողովի անդամների մոտ առաջանալու են որոշակի դժվարություններ գնահատականներ նշանակելու մասով, քանի որ այդ չափանիշները բավարար չափով հստակ չեն: Օրինակ` գնահատման թերթիկում նշված է, որ յուրաքանչյուր չափանիշի կարող է տրվել 1-100 գնահատականը, սակայն չափանիշներում առկա է «տվյալ ոլորտում գործունեության փորձի, այդ թվում՝ այլ երկրներում գործելու հանգամանքը (հանդիսանում է արդյոք միջազգային ցանց, թե՝ ոչ)» չափանիշը, որը կարող է ունենալ միայն երկու արժեք՝ 0 կամ 100: Մյուս կողմից, «խանութում ներկայացվելիք օտարերկրյա արտադրության ապրանքատեսականի» չափանիշը շատ լայն գնահատման հնարավորություններ ունի: Մասնավորապես, պարզ չէ, թե ինչ գնահատական է տրվելու այս ցուցանիշին, երբ օրինակ՝ ներկայացված լինի, որ առկա է լինելու օտարերկրյա արտադրության 5 տեսականի։ Հաշվի առնելով վերոգրյալը՝ գտնում ենք, որ Նախագծով պետք է սահմանվի նաև այդ չափանիշների գնահատման մեթոդաբանություն՝ գնահատականների որոշակի միջակայքերով (եթե որոշակի չափանիշների դեպքում հնարավոր չէ սահմանել միջակայքեր, ապա անհրաժեշտ է այդ մասով նշել, թե որ դեպքում ինչ գնահատական է տրվելու)։
Մեր կարծիքով, գնահատման մեթոդաբանություն սահմանելու համար որպես հիմք կարող է ծառայել նաև ՀՀ էկոնոմիկայի նախարարության կողմից մշակված՝ ազատ տնտեսական գոտու շահագործողների կարգավիճակ ստանալու համար ներկայացված հայտի գնահատման մեթոդական ուղեցույցը:
	Ընդունվել է


	3․ ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅՈՒՆ

	06.062024

	
	N 31422-2024

	1Անմաքս առևտրի խանութի տիրապետողների ռեեստրում ընդգրկվելու նպատակով նախաորակավորման կարգը սահմանելու մասին Հայաստանի Հանրապետության կառավարության որոշման նախագծի նախաբանում «օրենքի» բառից առաջ անհրաժեշտ է հանել «ՀՀ» հապավումը՝ նկատի ունենալով «Նորմատիվ իրավական ակտերի մասին» օրենքի 18-րդ հոդվածի 3-րդ մասի և 21-րդ հոդվածի 2-րդ մասի կարգավորումները: Նույն դիտողությունը վերաբերում է նաև Նախագծով սահմանվող հավելվածի 2-րդ կետին, ինչպես նաև 5-րդ կետի 1-ին ենթակետի «զ.» պարբերությանը:

	Ընդունվել է


	2Նախագծի 3-րդ կետում «հաստատված» բառն անհրաժեշտ է փոխարինել «սահմանված» բառով՝ նկատի ունենալով Նախագծի նախաբանում նշված լիազորող նորմի, ինչպես նաև վերնագրի և 1-ին կետի բովանդակությունը:
ժամանակ, Նախագծի 3-րդ կետում «որոշումն» բառից առաջ առաջարկում ենք լրացնել «սույն» բառը:
	Ընդունվել է


	3 Հավելվածի 1-ին կետն առաջարկում ենք խմբագրել՝ «Սույն կարգով սահմանվում է (…) կարգը» ձևակերպման մեջ բառերի անհարկի կրկնությունից խուսափելու նպատակով: 

	Ընդունվել է


	4 Հավելվածի 2-րդ և 3-րդ գլուխների վերնագրերում, ինչպես նաև 5-րդ կետում «նախաորակավորված» բառն առաջարկում ենք փոխարինել «նախաորակավորման ենթակա» բառերով, քանի որ Նախագծի կարգավորման առարկան անմաքս առևտրի խանութի տիրապետողների ռեեստրում ընդգրկվելու նպատակով նախաորակավորման կարգի սահմանումն է, և նախաորակավորման նպատակով դիմող անձինք չեն կարող համարվել «նախաորակավորված», նրանք այդ կարգավիճակը ձեռք են բերում Նախագծով սահմանվող համապատասխան ընթացակարգի արդյունքում:
Վերը նշվածի հիման վրա հարկ ենք համարում նշել նաև, որ Հավելվածի 5-րդ կետով ներկայացվող պահանջներն ամբողջությամբ վերաբերելի են արդեն իսկ նախաորակավորված անձանց, ուստի դուրս են Նախագծի կարգավորման առարկայից: 
Բացի այդ, Հավելվածի 6-րդ կետի համաձայն՝ կարգի 5-րդ կետով սահմանված պահանջների պահպանված լինելը անձը պարտավոր է հիմնավորել անմաքս առևտրի խանութի տիրապետողների ռեստրում ընդգրկվելու դիմում ներկայացնելիս։ Այս առումով անհրաժեշտ է նշել, որ Նախագծի նախաբանում նշված լիազորող նորմ հանդիսացող «Մաքսային կարգավորման մասին» օրենքի 284-րդ հոդվածի 2-րդ մասի կարգավորման համաձայն՝ Միության մաքսային օրենսգրքի 427-րդ հոդվածի հինգերորդ պարբերությանը համապատասխան՝ անմաքս առևտրի խանութի տիրապետողների ռեեստրում ընդգրկվելու պայման է նաև անմաքս առևտրի խանութի տիրապետողների ռեեստրում ընդգրկվելու համար Կառավարության որոշմամբ սահմանված կարգով նախաորակավորված լինելը: Այսինքն, ռեեստրում ընդգրկվելու պայմաններից մեկը Կառավարության որոշմամբ սահմանված կարգով նախաորակավորված լինելն է, որն առանձին գործընթաց է և նախորդում է ռեեստրում ընդգրկվելու համար դիմում ներկայացնելու փուլին: Ուստի Նախագծի կարգավորման առարկան բացառապես անմաքս առևտրի խանութի տիրապետողների ռեեստրում ընդգրկվելու համար նախաորակավորման կարգի սահմանումն է: Ինչ վերաբերում է անմաքս առևտրի խանութի տիրապետողների ռեեստրում ընդգրկվելու դիմում ներկայացնելուն և անմաքս առևտրի խանութին ներկայացվող պահանջներին, ապա դրանք կարգավորված են «Մաքսային կարգավորման մասին» օրենքի 285-րդ և 286-րդ հոդվածներով:
Ելնելով վերոգրյալից՝ Հավելվածի 5-րդ և 6-րդ կետերով սահմանվող դրույթները դուրս են Նախագծի կարգավորման առարկայից: Նշվածի հիման վրա անհրաժեշտ է նաև վերանայել և խմբագրել Հավելվածի այն դրույթները, որոնք հղում են պարունակում Հավելվածի 5-րդ և 6-րդ կետերին:
Սույն դիտողությունը բխում է «Նորմատիվ իրավական ակտերի մասին» օրենքի 9-րդ հոդվածի 1-ին մասի պահանջից, որի համաձայն՝ նորմատիվ իրավական ակտի կարգավորումը չպետք է դուրս գա իր առարկայի շրջանակներից:
	Ընդունվել է


	5 Հավելվածի 8-րդ կետի 2-րդ ենթակետում խնդրահարույց է այլ երկրներում գործելու հանգամանքի փորձի բացակայության վերաբերյալ փաստաթուղթ ներկայացնելու պահանջը, մասնավորապես, պարզաբանման կարիք ունի, թե նշված փորձի բացակայությունը ո՞ր պետական մարմնի կողմից տրված և ի՞նչ բնույթի փաստաթղթով է հիմնավորվելու:
	Ընդունվել է


	6Հավելվածի 8-րդ կետի 6-րդ ենթակետում նշված է՝ «սույն կարգի 7-րդ կետում նշված պարտավորագիրը», մինչդեռ Հավելվածի 7-րդ կետում որևէ պարտավորագրի մասին նշում առկա չէ: Այս առումով անհրաժեշտ է նկատի ունենալ «Նորմատիվ իրավական ակտերի մասին» օրենքի 17-րդ հոդվածի 4-րդ մասի կարգավորումը, որի համաձայն՝ հղումները կատարվում են հստակ և ուղղակի:
Միաժամանակ, Հավելվածի 8-րդ կետի 6-րդ ենթակետում, ինչպես նաև 21-րդ կետում անհրաժեշտ է ապահովել շաղկապների կիրառման կանոնները, մասնավորապես՝ եթե թվարկված բոլոր պայմաններից բավական է միայն մեկի առկայությունը, ապա գործածել «կամ» շաղկապը, իսկ եթե թվարկված բոլոր պայմանների առկայությունը պարտադիր է, ապա գործածել «և» շաղկապը՝ հաշվի առնելով «Նորմատիվ իրավական ակտերի մասին» օրենքի 16-րդ հոդվածի դրույթները:
	Ընդունվել է


	7Հավելվածի 10-րդ կետում հստակեցման կարիք ունի «Կոմիտեի ստորաբաժանումներից մեկի աշխատակիցը» ձևակերպումը, մասնավորապես, ի՞նչ ձևով կամ սկզբունքով է ընտրվում համապատասխան ստորաբաժանումը: Բացի այդ, «աշխատակից» բառն անհրաժեշտ է փոխարինել «աշխատող» բառով՝ համապատասխանեցնելով Հայաստանի Հանրապետության աշխատանքային օրենսգրքի կարգավորումներին:
	Ընդունվել է


	8 Հավելվածի 12-րդ կետի կարգավորումների համաձայն՝ Հանձնաժողովի քարտուղարը երեք աշխատանքային օրվա ընթացքում ուսումնասիրում է նախաորակավորմանը մասնակցելու համար ներկայացված դիմումը և դրան կցված փաստաթղթերի փաթեթի ամբողջականությունը: Ներկայացված դիմումի կամ փաստաթղթերի փաթեթի թերի կամ ոչ լիարժեք լինելու դեպքում Հանձնաժողովի նախագահի կողմից այդ մասին էլեկտրոնային փոստի միջոցով ծանուցվում է դիմումատուին և առաջարկվում է հինգ աշխատանքային օրվա ընթացքում վերացնել թերությունները:
Նշված կարգավորման մեջ գտնում ենք, որ խնդրահարույց է Հանձնաժողովի նախագահի կողմից ծանուցելու վերաբերյալ կարգավորումը, քանի որ նախորդ նախադասության մեջ նշված է, որ Հանձնաժողովի քարտուղարի կողմից է ուսումնասիրվում դիմումը և դրան կցված փաստաթղթերի փաթեթի ամբողջականությունը, ուստի նպատակահարմար է, որպեսզի Հանձնաժողովի քարտուղարի կողմից դիմումի կամ փաստաթղթերի թերությունների մասին նախ տեղեկացվի Հանձնաժողովին, այնուհետև, Հանձնաժողովի անունից դիմումատուն ծանուցվի թերությունների և դրանք վերացնելու ժամկետների մասին (նկատի ունենալով, որ անձը համապատասխան դիմումը և փաստաթղթերը Հավելվածի 7-րդ կետին համապատասխան ներկայացնում է Հանձնաժողովին):
	Ընդունվել է


	9 Հավելվածի 13-րդ կետում առաջարկում ենք «Հանձնաժողովի նախագահը» բառերը փոխարինել «Հանձնաժողովի քարտուղարը» բառերով՝ նկատի ունենալով, որ Հավելվածի 12-րդ կետի համաձայն՝ դիմումի և դրան կցված փաստաթղթերի փաթեթի ուսումնասիրությամբ զբաղվում է Հանձնաժողովի քարտուղարը:
	Ընդունվել է


	10Հավելվածի 15-րդ կետում վերանայման կարիք ունի «Հանձնաժողովի նախագահի հանձնարարությամբ» ձևակերպումը:
	Ընդունվել է


	11Հավելվածի 18-րդ կետի համաձայն՝ դիմումատուները նախաորակավորում ստանալու կամ նախաորակավորումը մերժելու մասին գործընթացի արդյունքների ամփոփումից հետո 2 աշխատանքային օրվա ընթացքում տեղեկացվում են Հանձնաժողովի նախագահի կողմից էլեկտրոնային փոստի միջոցով:
Նշված կարգավորման մեջ հստակեցման կարիք ունի, թե նախաորակավորում ստանալու կամ նախաորակավորումը մերժելու մասին գործընթացի արդյունքներն ինչպե՞ս են ամփոփվում և ի՞նչ ժամկետներում:
	Ընդունվել է


	12 Հավելվածի 19-րդ կետում «ոչ ավելի, քան մեկ տարի առաջ» ձևակերպման մեջ անհրաժեշտ է «ոչ ավելի» բառերը փոխարինել «ոչ շուտ» կամ «ոչ ուշ» բառերով՝ ժամկետը հստակեցնելու նպատակով: Միաժամանակ, առաջարկում ենք հստակեցնել նաև, թե երբվանի՞ց է հաշվարկվելու կրկին անգամ նախաորակավորման ժամկետը:
	Ընդունվել է


	13 Հավելվածի 21-րդ կետի չհամարակալված պարբերություններն անհրաժեշտ է համարակալել՝ հաշվի առնելով «Նորմատիվ իրավական ակտերի մասին» օրենքի 14-րդ հոդվածի 5-րդ մասի դրույթները:
Միաժամանակ, Հավելվածի 21-րդ կետի համաձայն՝ քննարկման արդյունքում Հանձնաժողովը բաց քվեարկությամբ, Հանձնաժողովի անդամների ձայների պարզ մեծամասնությամբ որոշում է կայացնում Կոմիտեի ներկայացրած տեղեկատվության կապակցությամբ խախտման կամ անհամապատասխանության առկայության կամ բացակայության վերաբերյալ։  Այս առումով հարկ է նշել, որ պարզաբանման անհրաժեշտություն ունի այն հանգամանքը, թե ի՞նչ չափանիշներով է Հանձնաժողովը որոշելու՝ ո՞ր դեպքում է առկա խախտում, իսկ որ դեպքում՝ անհամապատասխանություն: Բացի այդ, անհրաժեշտ է հստակեցնել, թե Հանձնաժողովի անդամների քվեարկության արդյունքում ձայների հավասար լինելու դեպքում ի՞նչ ընթացակարգով է որոշում կայացվելու:
	Ընդունվել է


	14 Հավելվածի 25-րդ կետով նախատեսվում է, որ ամփոփման արդյունքում 45 և ավելի միավոր ստացած ծրագրերի վերաբերյալ տրվում է դրական եզրակացություն, իսկ դրանից պակասի վերաբերյալ` բացասական եզրակացություն:
Այս առումով հստակեցման կարիք ունի, թե ի՞նչ ծրագրերի մասին է նշված՝ նկատի ունենալով, որ խոսքը նախաորակավորման համար ներկայացվող դիմումի և կից փաստաթղթերի գնահատման արդյունքների ամփոփմանն է վերաբերում: Միաժամանակ, առաջարկում ենք սահմանել նաև եզրակացության ձևը:
	Ընդունվել է


	15 Հավելվածի 26-րդ կետի համաձայն՝ դրական եզրակացություն ստացած անձը համարվում է նախաորակավորում ստացած՝ Հանձնաժողովի կողմից կայացվող սույն կարգի N 3 ձևի որոշմամբ։ Սակայն Հավելվածում բացակայում է բացասական եզրակացության դեպքում համապատասխան կարգավորումը:
	Ընդունվել է


	16. Հավելվածին կից ներկայացված բոլոր Ձևերի վերևի աջ անկյունում անհրաժեշտ է վերանայել «2023 թվականի» բառերը՝ նկատի ունենալով, որ Նախագիծը փորձաքննության է ներկայացվել 2024 թվականին: Միաժամանակ, Ձևերի և Հավելվածի վերևի աջ անկյունում անհրաժեշտ է նշել իրավական ակտի բնույթը:
	Ընդունվել է

	17. N 1 Ձևում «Դիմումը ներկայացնող» բառերից հետո առաջարկում ենք լրացնել «իրավաբանական» բառը՝ նկատի ունենալով, որ խոսքն իրավաբանական անձ մասին է՝ համաձայն Հավելվածի 4-րդ կետի 1-ին ենթակետի կարգավորման:
	Ընդունվել է

	18. N 3 Ձևով սահմանվող Հանձնաժողովի որոշման ձևաչափի մեջ որպես որոշման կայացման հիմք անհրաժեշտ է հղում կատարել նաև Հավելվածի 26-րդ կետում նշված Հանձնաժողովի համապատասխան եզրակացությանը:
	Ընդունվել է

	4․ ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅՈՒՆ

	23.072024

	
	N 41088-2024

	1Անմաքս առևտրի խանութի տիրապետողների ռեեստրում ընդգրկվելու նպատակով նախաորակավորման կարգը սահմանելու մասին Հայաստանի Հանրապետության կառավարության որոշման նախագծի  հավելվածի 1-ին կետում «Սույնով» բառն առաջարկում ենք փոխարինել «Սույն հավելվածով» բառերով՝ նկատի ունենալով «Նորմատիվ իրավական ակտերի մասին» օրենքի 17-րդ հոդվածի 5-րդ մասի 1-ին կետի կարգավորումը, որի համաձայն՝ արգելվում է կատարել անորոշ հղումներ, մասնավորապես միևնույն ակտի այլ մասերին հղումներ կատարելիս չեն կարող առանձին կիրառվել «վերոհիշյալ», «վերոգրյալ», «նախկինում նշված», «նման», «սրանով», «նշված», «սույնում», «սույնով» բառերը:
	Ընդունվել է


	2․ Հավելվածի 6-րդ կետի ենթակետերի համարակալումն անհրաժեշտ է համապատասխանեցնել «Նորմատիվ իրավական ակտերի մասին» օրենքի 14-րդ հոդվածի 5-րդ մասի պահանջներին, համաձայն որոնց՝ ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: Կետերը համարակալվում են արաբական թվանշաններով, որոնք տեքստից բաժանվում են միջակետով: Ենթակետերը համարակալվում են արաբական թվանշաններով, որոնք տեքստից բաժանվում են փակագծով: Պարբերությունները համարակալվում են հայերենի այբուբենի փոքրատառերով, որոնք տեքստից բաժանվում են միջակետով: 
Վերը նշված դիտարկման հիման վրա անհրաժեշտ է շտկել նաև Հավելվածի 19-րդ կետում 6-րդ կետի համապատասխան ենթակետին կատարվող հղումը:
	Ընդունվել է

	3․Հավելվածի 9-րդ կետում «որոշած» բառն առաջարկում ենք փոխարինել «որոշմամբ» բառով:
	Ընդունվել է

	4․Հավելվածի 15-րդ կետի երկրորդ նախադասության մեջ անհրաժեշտ է հստակեցնել, թե նիստի անցկացման օրվանից առաջ ի՞նչ ժամկետում է Հանձնաժողովը ծանուցում համապատասխան անձանց:
	Ընդունվել է

	5․Հավելվածի 25-րդ կետի համաձայն՝ դիմումատուները նախաորակավորում ստանալու կամ նախաորակավորումը մերժելու մասին գործընթացի արդյունքների ամփոփումից հետո 2 աշխատանքային օրվա ընթացքում տեղեկացվում են Հանձնաժողովի նախագահի կողմից էլեկտրոնային փոստի միջոցով:
Նշված կարգավորման մեջ հստակեցման կարիք ունի, թե նախաորակավորում ստանալու կամ նախաորակավորումը մերժելու մասին գործընթացի արդյունքները Հանձնաժողովի նիստի օրվանից հետո ի՞նչ ժամկետներում են ամփոփվում (այսինքն, ի՞նչ ժամկետում է կազմվում եզրակացությունը և ընդունվում 3 և 5 Ձևերում նշված որոշումները):
	Ընդունվել է

	6․ Հավելվածի 28-րդ կետի երկրորդ պարբերությունն անհրաժեշտ է նախատեսել որպես առանձին կետ, իսկ նշված պարբերության «Սույն կետի 1-ին պարբերությունում» բառերն անհրաժեշտ է փոխարինել «Սույն կարգի 28-րդ կետում» բառերով:
	Ընդունվել է

	7․Հավելվածի և Ձևերի վերևի աջ անկյունում անհրաժեշտ է «Ն» տառով նշում կատարել դրա նորմատիվ բնույթի մասին:
	Ընդունվել է

	8․Հավելվածի N 4 Ձև-ում 1-ին և 2-րդ կետերի համաձայն՝ գնահատման չափորոշիչները ներկայացվում են հետևյալ սանդղակով՝ «Գերազանց՝ 100 միավոր, Բավարար՝ 50 միավոր, Անբավարար՝ 0 միավոր»: Նշված սանդղակից ընկալվում է, որ Բավարարի դեպքում կոնկրետ 50 միավոր է անհրաժեշտ, իսկ Գերազանցի դեպքում՝ կոնկրետ 100 միավոր: Ուստի հստակեցման կարիք ունի, թե օրինակ 51-ից մինչև 100 միավոր միջակայքի դեպքում գնահատման ի՞նչ չափանիշ է գործելու: Նշվածի հիման վրա   առաջարկում ենք հստակեցնել գնահատման չափորոշիչները:  
	Չի ընդունվել
Հավելվածի N 4 Ձևի նշված կետերում «Բավարար»-ի դեպքում՝ 50, «Գերազանց»-ի դեպքում՝ 100 միավոր նախատեսող սանդղակի  սահմանումը պայմանավորված է գնահատման մյուս չափորոշիչների հետ համակցված կիրառելու անհրաժեշտությամբ։ 

	
	

	5․ ՀՀ ՎԱՐՉԱՊԵՏԻ ԱՇԽԱՏԱԿԱԶՄ

	13.082024

	
	N Հ-1795-2024

	1.Որոշման նախագծի հիմնավորման սկզբում նշվում է, որ «Ս/թ․ հոկտեմբերի 17-ին ուժի մեջ է մտել Մաքսային կարգավորման մասին թիվ  ՀՕ-353-Ն օրենքը, որի 284-րդ հոդվածի 2-րդ մասով անմաքս առևտրի խանութի տիրապետողների ռեեստրում ընդգրկվելու համար սահմանված է Կառավարության որոշմամբ սահմանված կարգով նախաորակավորված լինելու պայման, ինչի կապակցությամբ մշակվել և շրջանառության մեջ է դրվում  համապատասխան որոշման նախագիծը»:
Անհրաժեշտ ենք համարում նշել, որ Մաքսային կարգավորման մասին ՀՕ-353-Ն օրենքը ընդունվել է Ազգային ժողովի կողմից 14.09.2022թ. և ուժի մեջ է մտել 17.10.2022թ.: Այսինքն, հիմնավորման մեջ անհրաժեշտ է ճշտել Մաքսային կարգավորման մասին  353-Ն օրենքի ուժի մեջ մտնելու ժամկետը: 
Բացի այդ, հիմնավորումը՝ որոշման նախագծով սահմանվող «Անմաքս առևտրի խանութի տիրապետողների ռեեստրում ընդգրկվելու նպատակով նախաորակավորման կարգ»-ով առաջարկվող լուծումների վերաբերյալ, մանրամասն տեղեկություն չի պարունակում և հիմնավորումից հստակ չեն այն լուծումները, որոնք նախատեսվում են առաջարկվող կարգով:
	Ընդունվել է


	2․Որոշման նախագծով սահմանվող կարգի բաժինների համարակալումը ճիշտ չէ: Այսպես, 3-րդ՝ «Անմաքս առևտրի խանութի տիրապետողների ռեեստրում ընդգրկվելու նպատակով նախաորակավորման գործընթացի անցկացման ընթացակարգը» բաժնին հաջորդում է 6-րդ՝ «6) Նախաորակավորման ենթակա անձանց ներկայացրած գործարար ծրագրերին առաջադրվող պահանջները» բաժինը, իսկ 6-րդ բաժնին հաջորդում է 5-րդ՝ «5. Դիմումի գնահատման չափանիշները» բաժինը:
	Ընդունվել է

	3․ Որոշման նախագծով կարգի 21-րդ կետով նախատեսվող դիմումի գնահատման չափանիշների 4-րդ ենթակետով   պահանջվում է գործարար ծրագրի համապատասխանությունը կարգի 4-րդ բաժնի պահանջներին, սակայն կարգում 4-րդ բաժին առկա չէ։
	Ընդունվել է

	4․ Որոշման նախագծի հիմանավորման 4-րդ՝ «4. Կապը ռազմավարական փաստաթղթերի հետ» բաժնի մեջ նշված Վարչապետի 2023 թվականի հունվարի 24-ի թիվ 74-Ա որոշման վերնագրի մեջ «Հայաստանի Հանրապետության» բառերը անհրաժեշտ է գրել մեծատառերով:
	Ընդունվել է

	
6. ՀՀ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅՈՒՆ
	17.09.2024

	
	51312-2024

	Անմաքս առևտրի խանութի տիրապետողների ռեեստրում ընդգրկվելու նպատակով նախաորակավորման կարգը սահմանելու մասին Հայաստանի Հանրապետության կառավարության որոշման նախագծի վերաբերյալ առաջարկություններ և դիտողություններ չունենք:
	[bookmark: _GoBack]Ընդունվել է ի գիտություն

	
7. ՀՀ ԷԿՈՆՈՄԻԿԱՅԻ ՆԱԽԱՐԱՐՈՒԹՅՈՒՆ
	19.09.2024

	
	51775-2024

	1․ Վերանայել Նախագծի Հավելվածի 6-րդ կետի 4-րդ ենթակետում նշված անմաքս խանութում ներկայացվելիք համաշխարհային հռչակ ունեցող ապրանքային նշանների (բրենդների) ցանկի պահանջը։ Հստակ չէ, թե որոնք են հանդիսանում «համաշխարհային հռչակ ունեցող ապրանքային նշանները», բացի այդ նշված դրույթի կիրառությունը հետագայում ֆորմալ հնարավորություն է ապահովելու Նախագծի Հավելվածի 27-ից 30-րդ կետերով նախատեսված մեխանիզմների գործի դնելու համար՝ տնտեսավարողի կողմից անգամ մեկ ապրանքային նշանի անմաքս առևտրի խանութում ներկայացված չլինելու պարագայում:
	Ընդունվել է
Կատարվել են անհրաժեշտ փոփոխությունները

	2․Վերանայել անմաքս առևտրի խանութի դիզայնի կոնցեպտի գնահատումը, քանի որ հնարավոր չէ սահմանել դիզայնի համար «գերազանց», «բավարար» կամ «անբավարար» գնահատելու չափանիշները, իսկ վերջիններիս բացակայությունը հանգեցնելու է հանձնաժողովի անդամների կողմից սուբյեկտիվ գնահատմանը։ 
	Ընդունվել Է
Անմաքս առևտրի խանութի դիզայնի կոնցեպտը, որպես գնահատման ցուցիչ և չափանիշ հանվել է:

	3․Հստակեցնել Նախագծի Հավելվածի 22-րդ կետով սահմանված գնահատման մեխանիզմը, քանի որ՝ «Դիմումի գնահատման արդյունքներն ամփոփվում են` հաշվի առնելով յուրաքանչյուր չափորոշչի՝ Հանձնաժողովի անդամների կողմից գնահատականների միջին թվաբանական արդյունքը» սահմանումից պարզ չէ, թե ինչ միջին թվաբանական արդյունքի մասին է խոսքը։ Կարծում ենք նպատակահարմար կլինի սահմանել բանաձև, որի մեջ տեղադրվելու են հանձնաժողովի անդամների՝ յուրաքանչյուր չափորոշչի գնահատականները և հետևաբար արդյունքների հաշվարկը տեղի կունենա հստակ և թափանցիկ մեխանիզմով։
	Ընդունվել է
Սույն կարգի շրջանակներում նախատեսվող գնահատման գործընթացում որդեգրվել է  ՀՀ Կառավարության 2019 թվականի հունիսի 6-ի N727-Ն որոշմամբ սահմանված կարգի իրացման նպատակով մշակված հայտերի գնահատման մեթոդոլոգիա-ուղեցույցի   (Ազատ տնտեսական գոտու շահագործողների ռեեստրում ներառվելու ընթացակարգի և շահագործողի կարգավիճակ ստանալու համար ներկայացված հայտի գնահատման մեթոդական ուղեցույցը), սկզբունքը և անցողիկ շեմ է սահմանվել 49 միավորը:

	4․ Հստակեցման կարիք ունի Նախագծի Հավելվածի 23-րդ կետով առաջարկվող 47 միավոր նվազագույն շեմի վերաբերյալ դրույթը՝ Նախագծի հիմնավորմամբ չկա որևէ անդրադարձ միավորների նշված քանակի ընտրության հիմքում ընկած հաշվարկի վերաբերյալ։
	Ընդունվել է
նվազագույն շեմի դրույթը  սահմանվել է 49 միավոր և չափորոշիչների կշիռները  հաշվարկվել են այնպես, որ ապահովվի հետևյալ արդյունքի ստացումը, մասնավորապես՝ 
· Միայն գործարար ծրագրի գերազանց գնահատականի դեպքում անցողիկ շեմը հաղթահարվում է,  
· Գործարար ծրագրի բավարար  և տվյալ ոլորտում գործունեության փորձի չափորոշիչների բավարար կամ գերազանց գնահատականների դեպքում անցողիկ շեմը հաղթահարվում է,
· Գործարար ծրագրի բավարար, իսկ  տվյալ ոլորտում գործունեության փորձի  չափորոշչի անբավարար գնահատականի դեպքում անցողիկ շեմը չի հաղթահարվում, 
· Գործարար ծրագրի անբավարար գնահատականի  դեպքում, անկախ մյուս գնահատականից,  անցողիկ շեմը չի հաղթահարվում:



